
Տաղանդավոր խորեոգրաֆ, ռեժիսոր, լիբ-
րետիստ, Հայկական ԽՍՀ արվեստի վաստա-
կավոր գործիչ Աշոտ Ասատուրյանը (1937, 
Թբիլիսի – 1999, Երևան) Խորհրդային Միութ-
յան բալետային առաջատար բեմերում ներ-
կայացրած իր ինքնատիպ խորեոգրաֆիկ 
opus-ներում խորեոդրամային հակադրելով 
բալետ-սիմֆոնիան՝ դարձավ խորհրդային 
բալետային թատրոնի նորարարներից մեկը:  

1967-ին Լենինգրադի Ն. Ա. Ռիմսկի-Կոր-
սակովի անվան պետական կոնսերվատո-
րիայի բալետմայստերական բաժինն ավար-
տած (աշակերտել է նորարար-բալետմայս-
տեր Ֆյոդոր Լապուխովին) Ա. Ասատուրյանի 
բեմադրական դեբյուտը Արիֆ Մելիքովի «Լե-
գենդ սիրո մասին» լիամետրաժ բալետի բե-
մադրությունն էր՝ դիպլոմային աշխատանքը, 
որը 1968-ին ներկայացվեց Սարատովի Ն. Գ. 
Չերնիշևսկու անվան օպերայի և բալետի 
թատրոնում: Հենց նույն թվականին Ա. Ասա-
տուրյանը նշանակվում է հիշյալ թատրոնի 
գլխավոր բալետմայստեր: Գործունեության 
սարատովյան հնգամյակի ընթացքում իրար 
են հաջորդում Պ. Չայկովսկու «Շչելկունչիկը» 
(1968), Է. Լազարևի «Անտոնիոս և Կլեոպատ-
րան» (1971), Ա. Խաչատրյանի «Գայանեն» 
(1972) և այլն: 

1972-ին  Ա.  Ասատուրյանը  հրավիրվում 
է  Երևան՝  որպես  Ալ.  Սպենդիարյանի  ան-
վան  օպերայի  և  բալետի  պետական  ակա-
դեմիական  թատրոնի  բալետմայստեր. այս-
տեղ  նա  բեմադրում  է  Ս. Բալասանյանի 
«Լեյլի  և  Մեջնունը» (1973),  Կ. Օրբելյանի 
«Անմահությունը»  (1975), Մ. Ռավելի   «Դափ-
նիս  և  Քլոեն»  (1980),  Գ. Եղիազարյանի «Ա-
րա Գեղեցիկ և Շամիրամը» (1982), Պ. Չայ-
կովսկու «Թեմա վարիացիաներով» (1983), 
«Հերոսական   բալլադը»՝  Ա.  Բաբաջանյանի  
համանուն   ստեղծագործության  երաժշ-
տության   հիման  վրա   (1985,   նվիրված    էր  

 
 
 
 
 
 
 

Մեծ հաղթանակի 40-ամյա հոբելյանին), 
Ի. Ստրավինսկու «Օրփեոսը» (1989) և այլն:  

1991–1997-ին Ա. Ասատուրյանն աշխա-
տում է Խարկովում որպես Ն. Լիսենկոյի ան-
վան ուկրաինական օպերայի և բալետի ա-
կադեմիական թատրոնի գլխավոր բալետ-
մայստեր. բեմ են բարձրանում Ի. Ստրա-
վինսկու «Օրփեոսը» և «Հրեղեն հավքը» (ի 
դեպ՝ մինչ այդ՝ 1991 թ., ուկրաինական բեմում 
Ի. Ստրավինսկու բալետները դեռևս չէին բե-
մադրվել), Պ. Չայկովսկու «Թեմա վարիա-
ցիաներով» (1991) և «Շչելկունչիկը» (1992), Ա. 
Կաներշտեյնի «Եվպրակսիան» (Ա. Ասա-
տուրյանն ուկրաինական արվեստի պատ-
մության մեջ է մտել 1994-ին հիշյալ բալետի 
անդրանիկ բեմադրությամբ), «Սիմֆոնիկ 
պարերը»՝ Ս. Ռախմանինովի համանուն 
ստեղծագործության երաժշտությամբ (1997) և 
այլն: 

Նկատենք, որ ստեղծագործական գործու-
նեության 31 տարիների ընթացքում Լենինգ-
րադում, Սարատովում, Սվերդլովսկում (Ե-
կատերինբուրգ), Երևանում, Թբիլիսիում, 
Չելյաբինսկում, Խարկովում և Բաքվում Ա. Ա-
սատուրյանը բեմադրել է 23 բալետ:  

Ա. Ասատուրյանի ստեղծագործության 
մասին  հայերեն,  ռուսերեն  և  ուկրաիներեն 
լեզուներով  գրախոսականներ  ե ն տպագր-
վել Երևանի, Մոսկվայի, Կիևի, Խարկովի, 
Սարատովի,  Սվերդլովսկի  ու  Բաքվի  թեր-
թերում  և  հանդեսներում,  իրենց  մենագ-
րություններում  նրա  գործունեությանն  են 
անդրադարձել  Մարգարիտ  Տեր-Սիմոնյանը, 
Վալերի Նեստերովը, Էռա Բարուտչևան, 
Հասմիկ  Մարկոսյանը  և  ուրիշներ:   Սա-
կայն  մինչ օրս Ա. Ասատուրյանի մասին 
չկար  բալետագիտական  ամփոփ  ուսումնա-
սիրություն:  Ահավասիկ  այդ  բացն է  լրաց-
նում   ՀՀ ԳԱԱ  արվեստի   ինստիտուտի   ա-
վագ գիտաշխատող, արվեստագիտության   
թեկնածու  Նազենիկ   Սարգսյանի ներկա-
յացվողմենագրությունը,  որը   լույս  է  տեսել  

Արվեստի ինստիտուտի գիտական 
խորհրդի որոշմամբ և անհրաժեշտ քայլ է 
հայկական բալետի պատմության ստեղծման 
ճանապարհին: Աշխատության խմբագիրն է -
ԳԱԱ Արվեստի ինստիտուտի առաջատար 
գիտաշխատող, արվեստագիտության դոկ-
տոր, պրոֆեսոր Լիլիթ Երնջակյանը: 

Սույն մենագրությունը գրելիս Ն. Սարգս-
յանն իր առջև նպատակ է դրել ոչ միայն նկա-
րագրել Աշոտ Ասատուրյանի կյանքն ու 
ստեղծագործական ուղին, այլև ներթափան-
ցել նրա ստեղծագործական լաբորատորիան, 
բացահայտել կատարողների, կոմպոզիտոր-
ների, դիրիժորների, նկարիչների հետ բա-
լետմայստերի աշխատանքի առանձնահատ-
կությունները, երևակել նրա մտքերի ընթաց-
քը՝ ներկայացման ստեղծման պրոցեսում: 
Դա հեղինակին լիովին հաջողվել է:  

Աշխատությունը շարադրված է արխիվա-
յին հարուստ նյութի, խորեոգրաֆիկ բեմադ-
րությունների մի մասի տեսագրությունների, 
ինչպես նաև արվեստագետի ժամանակա-
կիցների ու գործընկերների հիշողություննե-
րի հիման վրա: Ա. Ասատուրյանի անձնական 
արխիվում գտնվող նյութերը հեղինակին սի-
րահոժար տրամադրել է բալետմայստերի այ-
րին՝ Հայաստանի ժողովրդական արտիստ 
Էլվիրա Մնացականյանը: Հանգամանորեն 
հետազոտվել են Ա. Ասատուրյանի՝ Երևա-
նում և Խարկովում ստեղծած բալետների բե-
մադրությունների տեսագրությունները, բա-
լետների սցենարների ձեռագրերը, 
սցենարներ, որոնց մի մասը բեմական կյան-
քի ուղեգիր ստացավ, իսկ մյուս մասն այդ-
պես էլ մնաց թղթի վրա, պարզաբանագրեր 
(էքսպլիկացիաներ) և խորեոգրաֆիկ պար-
տիտուրների գրառումներ պարունակող և 
բալետների բեմադրության ընթացքում գրառ-
ված բալետմայստերի մտորումներն ամփո-
փող տետրերը, «Գայանե» և «Լեգենդ սիրո 
մասին» բալետների համար արված կոստ-
յումների հեղինակային էսքիզները, պարբե-
րական մամուլում և մասնագիտական հան-
դեսներում նրա բեմադրությունների մասին 
հրատարակված գրախոսականները և հոդ-
վածները, ներկայացումների ազդագրերը, 
ծրագրերն ու լուսանկարները, տարաբնույթ 
այլ փաստաթղթեր: 

 
 

Ա. Ասատուրյան-խորեոգրաֆի առավել 
լիարժեք կերպարի, ինչպես նաև կենսագ-
րության մանրամասերի ընդգրկման նպա-
տակով Ն. Սարգսյանը դիմել է պարողներին, 
կոմպոզիտորներին, դիրիժորներին, ռեժի-
սորներին, արվեստաբաններին, ովքեր հա-
մագործակցել ու բարեկամություն են արել 
նա հետ կյանքի տարբեր փուլերում: Եվ այդ-
պես ծնունդ է առել Ա. Ասատուրյանի մասին 
ուշագրավ հուշագրությունը: 

Մենագրության կառուցվածքը կուռ է ու 
տրամաբանական և բաղկացած է երկու բա-
ժնից: 

Առաջին բաժնում՝ «Աշոտ Ասատուրյանի 
ստեղծագործական կենսագրությունը», Ն. 
Սարգսյանը ներկայացնում է այն՝ համեմելով 
արվեստագետի ընկերների ու գործընկերնե-
րի, այդ թվում՝ Ռուսաստանի վաստակավոր 
արտիստ, արվեստագիտության թեկնածու 
Գենադի Ալբերտի, Հայաստանի ժողովրդա-
կան արտիստ, ՀՍՍՀ պետական մրցանակի 
դափնեկիր Վիլեն Գալստյանի, Հայաստանի 
արվեստի վաստակավոր գործիչ Արմեն Գրի-
գորյանի, ՀԽՍՀ ժողովրդական արտիստ Յու-
րի Դավթյանի, Ռուսաստանի վաստակավոր 
արտիստ Վիկտոր Դավիդովի, Հայաստանի 
ժողովրդական արտիստ Հովհաննես Դիվան-
յանի, ՀՀ ժողովրդական նկարիչ, ՀԽՍՀ պե-
տական մրցանակի դափնեկիր Ռոբերտ Էլի-
բեկյանի, Հայաստանի ժողովրդական ար-
տիստ Ռուդոլֆ Խառատյանի, Հայաստանի 
ժողովրդական արտիստ Լորետա Հովնանյա-
նի, Ուզբեկական ՍՍՀ և Թուրքմենական ՍՍՀ 
պետական մրցանակների դափնեկիր Նիկո-
լայ Մարգարյանցի, Ռուսաստանի մշակույթի 
վաստակավոր աշխատող Վալերի Նեստերո-
վի, Հայաստանի ժողովրդական արտիստ 
Վահե Շահվերդյանի, արվեստագիտության 
դոկտոր, պրոֆեսոր Ալեքսանդր Չեպալովի, 
ՌԴ ժողովրդական արտիստ Իգոր Ստեցյուր-
Մովայի, ԽՍՀՄ ժողովրդական արտիստ 
Կոնստանտին Օրբելյանի և այլոց հուշերով 
ու հիշողություններով: Հեղինակի հետ ըն-
թերցողը մեծ հետաքրքրությամբ թերթում է 
Ա. Ասատուրյանի կյանքի և գործունեության 
էջերը՝ Թբիլիսի, Լենինգրադ, Սարատով, 
Երևան, Խարկով, Երևան, հընթացս ծանոթա-
նում դիրիժորի, կոմպոզիտորի, նկարչի և 
կատարողի հետ նրա աշխատանքին:  

Գրքի երկրորդ բաժինը՝ «Աշոտ Ասատուր-
յանի ստեղծագործությունը», նվիրված է նրա 
բեմադրական արվեստի առանձնահատկութ-
յունների բացահայտմանը: Ն. Սարգսյանը 
քննության է առնում գերազանցապես այն բե-
մադրությունները, որոնք մեզ են հասել տե-
սագրությունների տեսքով: Ա. Ասատուրյանի 
ստեղծագործությունը երաժշտագետը վերլու-
ծել է 1960–90-ականների գեղարվեստական 
մշակույթը և, ի մասնավորի, բալետային 
թատրոնը պայմանավորած միտումների հա-
մատեքստում: Ինչպես նշում է Ն. Սարգսյա-
նը, «Ասատուրյանն իր ներկայացումները 
ստեղծում էր պարտիտուրով, և ոչ թե լսո-
ղությամբ (այսինքն՝ ձայնագրությունը կամ 
նվագակցողի նվագը լսելով): Միևնույն ժա-
մանակ նա կլավիրը հրաշալի ընթերցում էր 
թերթից, գիտեր բեմադրվող բալետի գործի-
քավորման բոլոր առանձնահատկություննե-
րը: Նա ուսումնասիրում էր երաժշտության 
տեսության բոլոր ենթաբաժինները՝ տարրա-
կան տեսություն, հարմոնիա, երաժշտական 
ստեղծագործության վերլուծություն և պոլի-
ֆոնիա: Դա նրան հնարավորություն էր ընձե-
ռում իր բեմադրություններում բացահայտել 
երաժշտության բոլոր նյուանսները, դրանք 
արտահայտել խորեոգրաֆիկ ձևում, երաժշ-
տությունն, ասես, դարձնել տեսանելի» (էջ 
15): Մյուս կողմից՝ երաժշտական և սյուժե-
տային նյութի խորը և բազմակողմանի ու-
սումնասիրմանն ու իմաստավորմանը 
նպաստում էին Ա. Ասատուրյանի ընդգրկուն 
գիտելիքները համաշխարհային երաժշտա-
կան արվեստի, գրականության, պատմութ-
յան և փիլիսոփայության բնագավառներում:  

Ն.  Սարգսյանն  անդրադառնում  է  Ա. Ա-
սատուրյանի  բալետներում  երաժշտության 
դերին,  սցենարների  սպեցիֆիկային, 
քննության  առնում  «Թեմա  վարիացիանե-
րով»,  «Շչելկունչիկ»,  «Արա Գեղեցիկ և Շա-
միրամ», «Եվպրակսիա»  բեմադրությունները:  
Վերլուծական  բաժինը  եզրափակում   են 
«Դափնիս  և Քլոեն», «Օրփեոսը» և«Սիմֆոնիկ 

 
 
 

պարերը», որոնք բալետագետը պայմա-
նականորեն անվանում է «պոլիֆոնիկ» կամ 
«երկձայն»: «Ինչպես և «Դափնիս և Քլոեն» ու 
«Օրփեոսը»,– գրում է հեղինակը,– «Սիմֆոնիկ 
պարերը» բալետ է պոլիֆոնիկ երկձայն սցե-
նարով, ձայներից մեկը դրվագներն են Ռախ-
մանինովի կենսագրությունից, կրկին, ինչ-
պես «Օրփեոսում», առակաբանություն XX 
դարի երաժշտի մասին: Մյուս ձայնն Ասա-
տուրյանի ինքնակենսագրությունն է, որն ա-
վարտվում է նրա մահով» (էջ 169): Եվ իսկա-
պես՝ «Սիմֆոնիկ պարերը» դարձավ բալետ-
մայստերի բեմադրած վերջին բալետը: 

Ա. Ասատուրյանի բալետների ուսումնա-
սիրության արդյունքում Ն. Սարգսյանը եզ-
րակացնում է. «Քանի որ Ասատուրյանի 23 
բալետներից 14-ը մեկ գործողությամբ են, 
ուստի ակնհայտ է խորեոգրաֆի հակումը դե-
պի սիմֆոնիկ ձևերը, մասնավորաբար սոնա-
տա-սիմֆոնիկ, ինչպես նաև վարիացիոն ցիկ-
լերը: «Սիմֆոնիա» բառը բավական հաճախ 
կարելի է ընթերցել Ասատուրյանի բալետնե-
րի ծրագրերում...» (էջ 116): Ապա՝ «Ա. Ասա-
տուրյանը դրամբալետի կատաղի հակառա-
կորդ էր « (էջ 117): 

Մենագրության կարևոր արժանիքներից է 
Ա. Ասատուրյանի գրական ժառանգության 
հրապարակումը. խոսքը «Խս՚փ – ՎպՑՏՊ 
ԽՏՎՌՑՈրՈ» և «կՐՈջՊվՌՍ ՊցւՈ ՌսՌ ՉպսՌ-
ՍՌռ տՏՊՉՌչ» հոդվածների ու «Լեյլի և Մեջ-
նուն», «Եղիցի լույս», «Հերոսական բալլադ», 
«Հրեղեն հավք» և բեմական մարմնավորում 
չստացած «Մետամորֆոզներ» բալետների 
նրա կազմած լիբրետոների մասին է: 

Աշխատության մեջ տեղ է գտել նաև Ա. Ա-
սատուրյանի մասին առկա գրականության 
ցանկը:  

Գիրքը, որը հրատարակել է «Ամրոց 
գրուպ» հրատարակչությունը, իր պոլիգրա-
ֆիական բարձր որակի համար «Գրքար-
վեստ» – 2011» հանրապետական չորրորդ 
մրցանակաբաշխության ժամանակ արժա-
նացել է երկրորդ մրցանակի՝ «Մեր ժամանա-
կակիցը» անվանակարգում:

 

ԱՆՆԱ ԱՍԱՏՐՅԱՆ 


